
Menntaskólinn á Akureyri mun í ágúst gangast fyrir menningarferð til Færeyja. Siglt verður með ferjunni Norrænu og gist í fimm nætur á gistiheimili í Þórshöfn í Færeyjum.
Dögunum verður varið til skoðunarferða um eyjarnar. Flesta daga verða gengnar gamlar þjóðleiðir milli byggða í stað þess að skjótast á bíl um þjóðvegi, brýr og jarðgöng.
Dagleiðir eru ekki langar, en göturnar geta verið nokkuð brattar og á köflum gætu lofthræddir þurft lítilsháttar stuðning. Þetta ætti þó ekki að vera neinum um megn sem á annað borð hefur ánægju af að ganga um úti í náttúrunni.
Allt verður gert til þess að ferðin verði sem ódýrust. Gert er ráð fyrir að farið verði á einkabílum til Seyðisfjarðar. Þeir sem ekki hafa tök á slíku verða aðstoðaðir við að komast austur.
Í ferjunni Norrænu er reiknað með að sofið verði í fjögurra manna klefum í uppbúnum rúmum, en án frekari þæginda. Gegn viðbótargreiðslu er þó einnig boðið upp á tveggja manna klefa.
Í Þórshöfn verður gist í tveggja manna herbergjum á litlu gistiheimili í miðbænum, á sama stað allar næturnar. Á hverjum morgni verður síðan haldið út á land í skoðunarferð.
Fararstjóri og aðalleiðsögumaður verður Jónas Helgason, kennari við Menntaskólann á Akureyri, en hann hefur margra ára reynslu af fararstjórn í Færeyjum. Einnig verða fengnir innlendir leiðsögumenn eftir þörfum.
Verð er áætlað 55.000 krónur á mann. Þá er innifalin siglingin með Norrænu, gisting og morgunverðir í Þórshöfn, allar skoðunarferðir í Færeyjum, fararstjórn og leiðsögn allan tímann.
Vilji menn vera í tveggja manna klefa í Norrænu bætast við 11.500 krónur á mann.

Þennan fyrsta dag ferðarinnar þarf hver og einn að sjá um að koma sér austur á Seyðisfjörð. Þangað þurfa menn að vera komnir í seinasta lagi klukkan 10:00 um morguninn. Þar mun Jónas bíða með brottfararspjöldin fyrir Norrænu. Um klukkan 11:00 verður gengið um borð og klukkan 12:00 leggur ferjan frá bryggju og heldur áleiðis til Færeyja. Bílana okkar skiljum við eftir á Seyðisfirði.

Norræna leggur að að bryggju í Þórshöfn um klukkan 06:00. Við komum farangri okkar fyrir á gistiheimilinu sem er örskammt frá bryggjunni. Herbergin fáum við varla fyrr en um hádegi, svo nú tökum við sundfötin með okkur og göngum upp að sundlaug og slökum þar á um stund. Göngum síðan um gamla bæinn á leiðinni til baka á gististaðinn. Vonandi verða herbergin tilbúin og við getum hvílt okkur um stund. Síðdegis tökum við fram gönguskóna og höldum út úr bænum. Við göngum gömlu götuna frá Þórshöfn til hins forna höfuðbóls Færeyja, Kirkjubæjar. Þegar við höfum skoðað okkur þar um kemur rúta frá Þórshöfn og sækir okkur.

Snemma morguns höldum við af stað með rútu til Sørvogs á Vogey og þaðan með ferju til Mykiness. Þangað er komið um klukkan 11:45. Við byrjum á að skoða okkur um í þessu litla og afskekkta þorpi, en göngum síðan út í Mykineshólma. Klukkan 16:45 leggur ferjan aftur af stað í land og við förum í rútu aftur til Þórshafnar.
4. ágúst

4. ágúst, Vogey
Þennan dag byrjum við á að fara með rútu til bæjarins Vestmanna á Straumey og förum þaðan með ferju til Vogeyjar. Frá ferjuhöfninni á Vogey leggjum við í göngu undir leiðsögn heimamanns og göngum hring um eyna. Við heimsækjum m.a. eyðibyggðina Slættanes og litlu byggðina í Gásadal, einu byggðina í Færeyjum sem ekki er í vegasambandi. Síðla dags komum við til byggðarinnar í Bø og förum þaðan með rútu til Þórshafnar.

Undir hádegið höldum við til bæjarins Tjørnuvíkur göngum þaðan yfir til Saksun, sömu leið og íbúar Saksun báru kirkjuviðina á herðum sér á sínum tíma. Í Saksun gefum við okkur góðan tíma til að skoða byggðasafnið og kirkjuna áður en rútan kemur og flytur okkur til Þórshafnar.

Um morguninn höldum við til Elduvíkur þaðan sem lagt verður í göngu með ströndinni til Oyndarfjarðar. Eftir stopp og hressingu þar verður gengið áfram alla leið til Fuglafjarðar. Þar verður borðaður hátíðarkvöldverður á einu besta fiskiréttaveitingahúsi Færeyja áður en ekið verður til Þórshafnar.

Þessi síðasti dagur dvalarinnar í Færeyjum verður væntanlega að mestu frjáls. Til greina kemur þó að skreppa til Nólseyjar og skoða sig um þar. Um klukkan 16:00 verða allir að koma niður að höfn til þess að fá afhent brottfararspjöld með Norrænu. Lagt er úr höfn um klukkan 18:00 og haldið heim á leið.

Lagst er að bryggju á Seyðisfirði um klukkan 9:00 og haldið rakleiðis heim.

